
Ağcabədi Rayon İcra Hakimiyyətinin başçısı Rafil Hüseynov  Azərbaycan 
Respublikası Mərkəzi Seçki Komissiyası sədrinin müavini Rövzət Qasımova 
əzizi

VƏLİ QASIMOVUN 
vəfatından kədərləndiyini bildirir və dərin hüznlə başsağlığı verir.

Ağcabədi Rayon İcra Hakimiyyətinin başçısı Rafil Hüseynov  Azərbaycan 
Respublikası Səfərbərlik və Hərbi Xidmətə Çağırış üzrə Dövlət Xidmətinin 
rəisi, general-mayor Mürsəl İbrahimova anası

SOLMAZ XANIMIN 
vəfatından kədərləndiyini bildirir və dərin hüznlə başsağlığı verir.

H.Z.Tağıyev adına “Toxuculuq-Tikiş İstehsalat Birliyi”  ASC-nin 
 direktoru Rafael Tağıyev və kollektivi Xətai Rayon İcra  Hakimiyyətinin baş-
çısı Rafiq Quliyevə 

ATASININ
vəfatından kədərləndiklərini bildirir və dərin hüznlə başsağlığı verirlər.

Heydər Əliyev adına Liseyin kollektivi Xətai Rayon İcra Hakimiyyətinin 
başçısı Rafiq Quliyevə 

ATASININ
vəfatından kədərləndiyini bildirir və dərin hüznlə başsağlığı verir.

Lənkərandan Taleh Qaraşov Xətai Rayon İcra Hakimiyyətinin başçısı 
Rafiq Quliyevə 

ATASININ
vəfatından kədərləndiyini bildirir və dərin hüznlə başsağlığı verir.

Misli Premyer Liqasında XX tur
Misli Premyer Liqasında XX tura yekun vurulub. Son 

oyun günündə əvvəlcə “Şamaxı” “Turan Tovuz”u qəbul 
edib. Şamaxı şəhər stadionunda keçirilən qarşılaşmada 
tərəflərin səyinə baxmayaraq, hesab açılmayıb–0-0. Bu 
oyundan sonra “Turan” 34 xalla 4-cü, meydan sahibləri isə 
24 xalla 8-ci pillədə qərarlaşıb.

Turun son görüşündə “Qəbələ” öz meydanında “Sabah”-
la üz-üzə gəlib. Qəbələ şəhər stadionunda baş tutan görüş 1:0 
hesabı ilə qonaqların xeyrinə başa çatıb. Yeganə qolu 54-cü 
dəqiqədə Xəyal Əliyev “Qəbələ”nin qapısından keçirib. Belə-
liklə, 20 oyundan 49 xal toplayan “Sabah” birinci mövqedəki 
yerini möhkəmlədib, 14 xalı olan “Qəbələ” isə 10-cu pillədə 
qərarlaşıb. Sonuncu Azərbaycan çempionu Ağdamın “Qara-
bağ” komandası 45 xalla 2-ci pillədədir.

Alpinistlərin Haçadağa yürüşü 
Xocalı soyqırımının 34-cü ildönümü ilə əlaqədar Ha-

çadağın zirvəsinə növbəti ekstremal yürüş təşkil olunub. 
Yürüşə 27-si Türkiyədən, ölkəmizin bölgələrindən olmaqla, 
ümumilikdə, 60 ekstrimsevər qatılıb. İştirakçılar arasında 
peşəkar alpinistlər, təşkilatçı qurumların təmsilçiləri və kö-
nüllü gənclər olub. 

Naxçıvan Muxtar Respublikası Gənclər və İdman Nazirliyi-
nin mətbuat xidmətindən verilən məlumata görə, yürüşdən öncə 
Xocalı soyqırımının qurbanları və Vətən uğrunda şəhid olmuş 
qəhrəmanlarımızın xatirəsi bir dəqiqəlik sükutla yad edilib.

Naxçıvan Muxtar Respublikası Gənclər və İdman Nazirli-
yinin şöbə müdiri Taleh İbrahimov, İğdır Gənclik və İdman İl 
müdiri Recai Şahin və Türkiyə Dağçılıq Federasiyasının İğdır 
təmsilçisi Murad Akay tədbirin əhəmiyyətindən danışıb, işti-
rakçılara uğurlar arzulayıblar. 

Qruplara bölünən iştirakçılar zirvəyə doğru hərəkət ediblər. 
İştirakçılar hündürlüyü 2415 metr olan Haçadağın zirvəsində 
xatirə şəkilləri çəkdiriblər.

Sonda yürüş iştirakçılarına Gənclər və İdman Nazirliyi 
tərəfindən fəxri fərmanlar təqdim olunub. 

Qeyd edək ki, türkiyəli alpinistlərin Haçadağa budəfəki 
zirvə yürüşü sayca onuncudur. Mərasim Gənclər və İdman Na-
zirliyinin təşkilatçılığı, Fövqəladə Hallar Nazirliyi, Ekologiya 
və Təbii Sərvətlər, Səhiyyə nazirliklərinin dəstəyi ilə həyata 
keçirilib.

U-19 milli boks çempionatı başa çatıb
Gənc boksçular arasında Azərbaycan çempionatına ye-

kun vurulub. Ölkənin müxtəlif şəhər və rayonlarının klub-
larını, həmçinin idman cəmiyyətlərini təmsil edən yarışda 
60 komandanın 276 boksçusu qüvvəsini sınayıb. Azərbay-
can Boks Federasiyasından verilən məlumata görə, 7 gün 
davam edən çempionatda oğlanlarda 10, qızlarda 5 çəki 
dərəcəsi üzrə mükafatçılar müəyyənləşib.

Boks Mərkəzində təşkil olunan final döyüşlərində qalib 
gələn Əli Əliyev, Nihat Qasımov, Əli Baxışov, Şahin Aslanov, 
Rza Rzayev, Renat Qiyaslı, İsmayıl Vəliyev, Heydər Əzməm-
mədov, Zaur Səmədov və Səfdər Məmmədzadə çempion titulu-
na sahib olublar.

Turnirin komanda hesabında “Neftçi” İdman Klubu 33 xal-
la birinci yerdə olub. İkinci pilləyə 31 xalla Gəncə komandası 
yiyələnib, “üçlüy”ü 29 xalla “Qızıl əlcək” İdman Klubu qapa-
yıb.

Çempionatda ən yaxşı boksçu adına Nihat Qasımov,  ən 
yaxşı hakim adına isə Ramiz Yaqnəliyev layiq görülüblər. 

Mükafatçılar yığmanın heyətinə cəlb olunacaq və bey-
nəlxalq yarışlarda ölkəmizi təmsil edəcəklər.

Qabil YUSİFOĞLU  
XQ

İDMAN

Buludlu, yağmursuz,  
mülayim çərşənbə...

Ekologiya və Təbii 
Sərvətlər Nazirliyi Mil-
li Hidrometeorologiya 
Xidmətindən verilən mə-
lumata görə, bu gün Ba-
kıda və Abşeron yarıma-
dasında hava şəraitinin 
dəyişkən buludlu olacağı, 
arabir tutulacağı, əsasən, 
yağmursuz keçəcəyi 
proqnozlaşdırılır. Gecə və axşam bəzi yerlərdə duman olacaq. Mülayim 
cənub-qərb küləyi əsəcək, axşam şimal-qərb küləyi ilə əvəzlənəcək.

Havanın temperaturu gecə 4-8, gündüz 15-19 dərəcə isti olacaq. Atmosfer təz-
yiqi 758 millimetr civə sütunundan 753 millimetr civə sütununa enəcək. Nisbi rü-
tubət 70-80 faiz təşkil edəcək.

Azərbaycanın rayonlarında hava şəraiti əsasən yağmursuz olacaq. Gecə və səhər 
bəzi dağlıq və dağətəyi rayonlarda duman müşahidə ediləcək. Qərb küləyi əsəcək, 
bəzi yerlərdə arabir güclənəcək.

Havanın temperaturunun gecə 5-10, gündüz 19-23, dağlarda gecə 3-8, gündüz 
13-18 dərəcə isti olacağı gözlənilir.

Q.ƏLİYEV  
XQ

HAVA

Ötənlərdən, itənlərdən

Maştağa – paytaxtın qədim qəsəbəsi
Bakının böyük yaşayış məskən-

lərindən biri olan Maştağa 6 min 
illik tarixə malikdir. Burada Azər-
baycanın qədim adət və ənənələri, 
inam və etiqadları, mifoloji təsəv-
vürləri qorunub saxlanılır. Daha 
doğrusu, qəsəbə əhalisi bütün 
bunları nəsildən-nəsilə ötürür və 
ən gözəl ərməğan kimi bu gün də 
yaşadır.

35 ildir Maştağanın tarixini araş-
dıran bələdçimiz Ağamehdi Hadinin 
sözlərinə görə, bu yaşayış məskəninin 
tarixi çox qədimdir və iş təkcə mənim 
araşdırmalarımla yekunlaşmamalıdır. 
Odur ki, gərək tarixçi alimlər bununla 
bağlı o vaxta qədər axtarışlar aparsın-
lar ki, cəm edib bir ensiklopedik ki-
tab hazırlasınlar. Sual oluna bilər ki, 
Maştağanın nə tarixi var ki, uzun illər 
araşdırma aparırsınız? Müşahidələ-
rimə əsasən deyə bilərəm ki, Maşta-
ğanın tarixi olduqca zəngin, geniş və 
əhatəlidir. Bir insan ömrü yetməz ki, 
tədqiqatlarla bağlı qarşısına qoyduğu 
hədəfləri tam araşdıra bilsin. 

Ağamehdi Hadinin uşaq vaxt-
larından tarixə həvəsi olub. Həmişə 
yaşlı adamların əhatəsində vaxtını 
keçirib. Onların keçmişdən, qədim-
dən olan tarixi söhbətlərinə diqqətlə, 
maraqla qulaq asıb. Doğulduğu, bu 
gün nəfəs aldığı qəsəbənin tarixinin 
araşdırıcısı olmaq istəyi məhz bundan 
irəli gəlir. Odur ki, Maştağanın tarixi 
ilə bağlı müxtəlif illərdə 5 kitab ər-
səyə gətirib.

Həmsöhbətim qeyd edir ki, yeni-
yetmə ikən yaşlı insanlardan eşidir-
dim ki, Maştağanın  səs-sorağı Fran-
saya da gedib çatıb. O vaxtlar mənə 
qəribə gəlirdi ki, necə ola bilər ki, 
Azərbaycanın bir kəndini Fransada 
tanısınlar. Sonralar yaşa dolduqca, 
müəyyən araşdırma aparandan sonra 
məlum oldu ki, yalnız Fransada yox, 
bütün Avropada tanıyıblar. Eyni za-
manda, avropalı alimlərin, yunan ali-
mi Heredotun və IX əsr alban tarixçisi 
Musa Kalankatlının tarixi əsərlərində, 
hətta ərəb mənbələrində Maştağa 
haqqında çoxlu maraqlı məlumatlar 
var. 

Maştağa adına XV əsr daş kitabə-
sində “Məşqədən”, XVI–XIX əsrin 
ortalarına qədər  olan yazılı abidələr-
də isə “Məşqətə” kimi rast gəlinir. 
Abşeronun müxtəlif abidələrində öz 
adını həkk edən memar ustalar da 
adlarının yanında “Məşqətəli” sözü-
nü yazıblar. Eləcə də maştağalı şair 
Atababa Hicrinin Əlyazmalar İnsti-
tutunda şeirləri saxlanılan qovluğun 
üstündə də “Atababa Məşqətəli” ya-
zılmış, hətta əlyazma vərəqində də 
“Məşqətəli” sözü qeyd olunub. Yalnız 
sovetlər dönəmində bolşeviklər tərə-
findən–1930-cu illərdə Maştağa adı 
ilə əvəz edilib. Bolşeviklər Abşeronda 
çox adları dəyişiblər ki, bunlardan biri 
də Maştağadır. 

Görkəmli Azərbaycan tarixçisi 
Abbasqulu Ağa Bakıxanov “Gülüs-
tani–İrəm” əsərində “Maştağa” topo-
niminin “massaget” sözündən yaran-
ması fikrini irəli sürüb. Azərbaycan 
xalqının soykökündə mühüm rol oy-
nayan bu tayfa eramızdan əvvəl V-VI 
əsrlərdə mövcud olub. Bu toponimin 
digər mənasını da Abbasqulu ağa Ba-
kıxanov “Gülüstani-İrəm”də “Məşədi 
ağa” kimi verib. 

Maştağanın orta əsrlərdən bəri 34 
məscidi, 34 hamamı, 34 ovdanı, mü-
dafiə qalası və tarixi ərazisinin irimiq-
yaslı ictimai tikililərlə zəngin olması 
onu bu baxımdan sıralamada Bakıdan 
sonra ikinci yerə çıxarıb. A.Hadi bil-
dirir ki, qəsəbədə 200 ildən yuxarı 
yaşı olan məscidlərin, qədim hamam-
ların üstündə olan daş kitabələrində 
Məşqəti adı yazılıb. Maştağa Cümə 
məscidi 1893-1895-ci illərdə tikilib. 
Məscid maştağalı memar Ərtuğay 
İbn Hacı Xəlil əl-Məşqədəh tərəfin-
dən inşa edilib. Məscidin minarəsinin 
memarı ustad Kərbəlayi Hacı Qulu 

olub və minarənin yuxarısında dairə 
boyunca Ayətəl-Kürsü də həkk edib. 
1994-cü ildə bu məscidin nəzdində 
İmam Cəfəri Sadiq mədrəsəsi açılıb. 
Hazırda burada gənclər elmi dini bi-
liklərə yiyələnirlər.

XVII əsrə aid Hunxar məscidi 
Seyid İbad Ağa küçəsində keçmiş 
bazarda yerləşən meydana bitişikdir. 
Məscidin üzərindəki kitabədə tikinti-
si və xırda təmirinin vaxtilə məhəllə 
sakinləri tərəfindən həyata keçirildiyi 
göstərilir. 1841-ci il zəlzələsində daha 
çox dağıntıya məruz qalsa da, 1875-ci 
ildə yenidən bərpa olunub.

Hacı Kəblə Hüseyn məscidi XVII 
əsrə,  Keçələr və Hacı Aslan məsci-
di XIX əsrə,  Əbülfəz Abbas məscidi 
isə XX əsrə aiddir. Kəblə Məhəm-
məd məscidi 30-cu illərdə sökülüb və 
məscidin yerində taxıl döymək üçün 
istifadə olunan geniş açıqlıqda – Xır-
manda həyətlər salınıb. Hacı Mika-
yıl, Hacı Qasım, Binə məscidləri də 
sökülməyə məruz qalmışdır. Qumüs-
tü Həsən bəy məscidi isə XVIII əsr 
tarixi abidəsi kimi dövlət tərəfindən 
qorunur. 

Digər abidələri hamamlardır ki, 
onlardan biri “Qum hamamı” 1920-
ci illərin əvvəllərində qum altında 
aşkar edilib və cüzi təmirdən sonra 

istismara verilib. Hamam konfiqura-
siyalı plana malik olub, iki əsas otaq-
dan–soyunma və yuyunma otağından 
ibarətdir. Abşeron tikililərinin təsnifa-
tına Azərbaycan mülki memarlığının 
ən maraqlı obyekti kimi daxil olub. 
Şamxal hamamı–Maştağa kəndinin 
tarixi hissəsində Hunxar məhəllə-
sində yerləşməklə 1883-cü ildə inşa 
edilmişdir.  Hamam Şamxal bəy adlı 
bir maştağalı tərəfindən tikildiyi üçün 
belə adlandırılıb. Sovet işğalından 
sonra hamamın daxili interyeri də-
yişdirilib və əvvəlki tarixi görünüşü 
məhv edilib. Müstəqillikdən sonra 
hamam istifadəsiz qalıb.

Maştağa həm də elm, mədəniyyət 
və sənət beşiyi olub. Təsadüfi deyil 
ki, Bakı kəndləri arasında ilk dəfə 
Maştağada “Kəndli klubu” yaradılıb. 
Savadsızlığı ləğv etmək üçün son-
radan bu klublara qadınlar da cəlb 
edilib. Görkəmli mədəniyyət xadimi, 
Azərbaycanın tanınmış aktyoru Ha-
cıməmməd Qafqazlı öz xatirələrində 
bu haqda qeyd edir ki, Maştağa mədə-
niyyət evi yaradılanda öncə “Kəndli 
klubu”, sonra isə “Fəhlə-kəndli klu-
bu” adı altında fəaliyyət göstərib. İlk 
illərdə Maştağa Fəhlə-Kəndli Klubu 
Əliheydər Qarayevin adını daşıyıb. 
Seyidağa Seyidəli və Seyid Bağır 
Axundov qardaşlarının, Hüseyn Ka-
mal və Həsən Hüseynzadələrin təşəb-
büsü nəticəsində 1921-ci il noyabrın 
3-də Maştağa mədəniyyət evinin əsası 
qoyulub. 

Maştağanın tanınmış adlı-sanlı 
adamları da az deyil. Kimlər gəlib-ge-
dib bu torpaqdan, kimlərin izini yaşa-
dır bu kəndin daşı, torpağı?.. Kimlər 
yazıb öz adını tarixin səhifələrinə?  
Maştağanın yetirməsi Axund Əbdüs-
səlam Axundzadə 1895-ci ildən 1907-
ci ildə qədər Qafqazın şeyxülislamı 
olub.  Onun üçcildlik “Tarixi-müqəd-
dəs-ənbiya”, “Risaleyi-Zübtədül əh-
kam” və başqa əsərləri XIX əsrdə 
islama aid  yazılan ilk əsərlərdən sa-
yılır. Maştağanın ilk qələm ustaların-
dan sayılan Muxtar Bisavad klassik 
ədəbiyyatı, demək olar ki, əzbər bil-
məsinə baxmayaraq, özünə Bisavad 
təxəllüsünü götürüb. Bakıdakı məş-
hur “Məcməüş-şüəra” ədəbi məclisi-
nin aparıcı üzvü olub.

Hacıağa Abbasov Azərbayca-
nın ilk Xalq artisti adını almaqla in-
cəsənət tariximizə düşüb. Akademik 
Milli Dram Teatrının aktyoru olmuş 
H.Abbasov həm də səhnənin ilk İs-

gəndəridir (Mirzə Cəlil, “Ölülər”).  
Böyükağa Qasımzadə  isə maraqlı bir 
taleyə sahibdir. O, həm maarifçilik, 
həm ədəbiyyat, həm də hərbi təyyarə-
çilik sahəsində nailiyyətlər qazanıb. II 
Dünya müharibəsində zabit rütbəsinə 
yiyələnmiş B.Qasımzadə sonradan 
xüsusi təyinatla hərbi təyyarəçilik 
məktəbinə göndərilib. İlahiyyatçı 
alim, klassik Azərbaycan və Şərq ədə-
biyyatının mahir bilicisi olmuş Mirzə 
Əbdülkərim Maştağada elm və ədə-
biyyatın inkişafında çox işlər görüb.

Əhmədağa Əhmədov isə Azər-
baycanın ilk fundamental islam ta-
rixçilərindən sayılır. Dövrünün ustad 
maarifçilərindən sayılan Seyidağa 
Axundzadənin atası isə məşhur mil-
yonçu Hacı Zeynalabdin Tağıyevlə 
dost olub. Bu səbəbdən Seyidağa 
uşaqlıqdan hacının himayəsində olan 
mətbəə və mətbu orqanlara gedərək 
orada qəzet işiylə maraqlanıb. Bu son-
radan onun maarifçi kimi yetişməsinə 
gətirib çıxarıb. Mircavad Axundzadə 
Maştağanın Axundzadələr nəslindən 
olan  fotoqraf kimi incəsənət tarixinə 
düşüb. Belə ki, o,  Azərbaycanın 
peşəkar və birinci fotoqrafı sayılıb. 
Abbasağa Quliyev–II Dünya mühari-
bəsində qəhrəmanlıq göstərmiş maş-
tağalılar cərgəsindədir. Müharibədən 
sonra isə ictimai-inzibati işlərlə məş-
ğul olub və Maştağa qəsəbəsi Xalq 
Deputatları Sovetinin sədri vəzifəsin-
də çalışıb. Bir neçə dəfə Rusiya Du-
masına da deputat seçilib.

Məmmədsadıq Nuriyevin adı 
Azərbaycan tamaşaçısına az tanış olsa 
da, yaratdığı Davud obrazı (“Uşaqlı-
ğın son gecəsi”) onun kino tarixində 
qalmasına səbəb olub. Onun şah əsəri 
isə oğlu Yaşar Nuridir. Mərhum Xalq 
artisti, Əməkdar incəsənət xadimi 
 “Sovetski” adlanan ərazidə böyüsə 
də, əslən maştağalıdır və bunu vax-
tilə verdiyi müsahibələrində  də qeyd 
edib. 

Mərhum Xalq artisti, xanəndə 
Əlibaba Məmmədov Bakı muğam 
məktəbinin inkişafında əlindən gələni 
əsirgəməyib. Bir çox bəstələri dillər 
əzbəridir, tələbələri bu gün də ən ta-
nınmış xanəndələr sırasındadır. Yazıçı 
Salam Qədirzadəni, məşhur meyxa-
naçı Ağasəlim Çıldağı bu gün də, 
yəqin ki, hamı yaxşı xatırlayır. Əliağa 
Vahidin tələbəsi olan A.Çıldağ sonra-
dan özü çox saylı tələbələr yetişdirib.

Müşfiq MİRZƏ  

